
Las passaschas marcadas cun mellen ston vegnir controlladas ed elavuradas. Sche noziuns vegnan scrittas supplementarmain en [parantesas quadras], dovri indicaziuns spezialas.

Las passaschas enramadas e marcadas cun colur da salmun (sco qua) èn explicaziuns che ston vegnir resguardadas cun elavurar il Reglament per las zonas da protecziun. Il pli tard en la versiun definitiva dal document ston questas parts dentant vegnir stizzadas.
REGLAMENT PER LAS ZONAS DA PROTECZIUN
per la(s) tschiffada(s) da funtauna(s) / tschiffada(s) d'aua sutterrana [num(s) da la(s) funtauna(s)] en la(s) vischnanca(s) da [num(s)]
Sa basond sin l'art. 20 al. 1 da la Lescha federala davart la protecziun da las auas (LPAuas; CS 814.20) sco er sin l'art. 24 da la Lescha introductiva tar la Lescha federala davart la protecziun da las auas (Lescha chantunala davart la protecziun da las auas, LCPA; DG 815.100) relascha la suprastanza communala da [num da la vischnanca] / relaschan las suprastanzas da las vischnancas da [nums da las vischnancas] il suandant Reglament per las zonas da protecziun:
En l'ingress vegnan numnadas mo quellas disposiziuns, che cuntegnan las cumpetenzas e las obligaziuns da la vischnanca resp. da la suprastanza communala. Las prescripziuns areguard il cuntegn vegnan menziunadas en l'art. 3.
Disposiziuns generalas
Art. 	Champ d'applicaziun
1 Quest reglament vala per ils territoris designads en il(s) plan(s) da las zonas da protecziun [num(s) da la(s) tschiffada(s)] dals [data], scala 1:[scala].[footnoteRef:1] [1: 	Il(s) plan(s) da zonas da protecziun è publitgà / èn publitgads sin la pagina d'internet da la vischnanca sut [link] e pon vegnir consultads sur il Cataster davart las restricziuns da proprietad da dretg public RPDP [https://oereb.geo.gr.ch/#/]. ] 

2 La basa per las zonas da protecziun per la(s) tschiffada(s) da funtauna(s) / tschiffada(s) d'aua sutterrana [num da la(s) tschiffada(s)] è il rapport idrogeologic da [num(s) dal(s) redactur(s) dal rapport resp. da la firma] dals [data].[footnoteRef:2] [2: 	Il rapport idrogeologic po vegnir consultà tar la vischnanca.] 

Las agiuntas da relaschs èn adina in element da quest relasch ed uschia liantas da medema maniera. Quai vala er per il Reglament da las zonas da protecziun e per las agiuntas respectivas.
Art. 	Finamira ed intent 
1 Il reglament fixescha il territori e las sutdivisiuns da la zona da protecziun da l'aua sutterrana sco er las restricziuns d'utilisaziun e las mesiras da protecziun ch'èn necessarias per proteger l'aua sutterrana che vegn utilisada sco aua da baiver. 
2 La zona da protecziun da l'aua sutterrana (zona S) è sutdividida en:
zona S1	sectur da la tschiffada
zona S2	zona da protecziun pli stretga
zona S3	ulteriura zona da protecziun
3 La zona S1 serva a la protecziun directa da la tschiffada d'aua da baiver. Cun la zona S2 duai la tschiffada d'aua da baiver vegnir protegida cunter influenzas nuschaivlas e cunter intervenziuns architectonicas. La zona S3 è ina zona da plimatsch al passadi vi al sectur da protecziun da las auas cunfinant. 
Art. 	Basas legalas ed agids d'execuziun
1 En connex cun las zonas da protecziun da l'aua sutterrana e cun la protecziun da l'aua sutterana che vegn utilisada sco aua da baiver, vegnan applitgadas – ultra da quest reglament – mintgamai er las disposiziuns actualas dals suandants relaschs dal dretg surordinà:
· legislaziun federala davart la protecziun da las auas (Lescha davart la protecziun da las auas, LPAuas, CS 814.20; Ordinaziun davart la protecziun da las auas, OPAuas, CS 814.201);
· legislaziun federala davart la sanaziun da deponias veglias (Ordinaziun davart las deponias veglias, OSDV, CS 814.680);
· legislaziun federala davart substanzas privlusas per l'ambient (Ordinaziun davart la reducziun da las ristgas en connex cun substanzas chemicas, ORRChem, CS 814.81);
· legislaziun federala davart victualias (Lescha da victualias, LVic, CS 817.0; Ordinaziun davart victualias ed objects da diever, OVic, CS 817.02; Ordinaziun dal DFI davart l'aua da baiver e davart l'aua da bogns e duschas accessiblas publicamain, OBBD, CS 817.022.11)
· legislaziun chantunala davart la protecziun da las auas (Lescha introductiva tar la Lescha federala davart la protecziun da las auas, LCPA, DG 815.100; Ordinaziun tar la Lescha introductiva tar la Lescha federala davart la protecziun da las auas, OCPA, DG 815.200).
2 Per concretisar noziuns giuridicas nundeterminadas da leschas e d'ordinaziuns, per exequir il dretg chantunal e federal en moda correcta sco er per resguardar il stadi da la tecnica ed ina buna pratica professiunala, vegnan applitgads – sco directivas – cunzunt ils suandants agids d'execuziun, e quai mintgamai las variantas actualas:
· mussavia «Protecziun da l'aua sutterrana» da l'Uffizi federal d'ambient, guaud e cuntrada, UFAGC (oz: Uffizi federal d'ambient, UFAM);
· agid d'execuziun «Protecziun da l'aua sutterrana en furmaziuns aquiferas da carst e da sfessas, ch'èn fermamain eterogenas»;
· moduls da l'agid d'execuziun «Protecziun da l'ambient en l'agricultura dal UFAM / UFAG;
· directiva da la VSA «Gestiun da l'aua persa en cas da plievgia».
Entant ch'ils relaschs dal dretg surordinà, menziunads en l'alinea 1, ston vegnir resguardads stringentamain, vegnan ils documents menziunads en l'alinea 2 mo applitgads sco agid. Quests documents n'han numnadamain nagina forza legala.
Art. 	Cumpetenza per l'execuziun
1 Tenor il dretg surordinà è la suprastanza communala cumpetenta per l'execuziun dal reglament, nun ch'il dretg surordinà decleria in'autra autoritad per cumpetenta. Sch'igl exista in privel concret per l'aua sutterrana, è la suprastanza communala obligada d'ordinar restricziuns d'utilisaziun e mesiras da protecziun, er sche talas n'èn betg previsas explicitamain en quest reglament.
2 La construcziun e la midada d'edifizis e da stabiliments da tut gener (construcziuns autas e bassas, stabiliments d'aua persa, stabiliments da traffic, stabiliments da sport, stabiliments per depositar liquids che pericliteschan las auas, plantaziuns, midadas dal terren, deponias da material, deposits e.u.v.) sco er stgavaments, moviments da terratsch e lavurs sumegliantas dovran ina permissiun chantunala tenor la legislaziun davart la protecziun da las auas, sch'ellas pudessan periclitar las auas. La permissiun vegn concedida dal Post spezialisà chantunal per la protecziun da las auas, nun ch'il dretg surordinà decleria in'autra autoritad per cumpetenta.
3 Projects tenor l'alinea 2 ston vegnir suttamess sur la vischnanca al Post spezialisà per la protecziun da las auas dal chantun. Quel decida sin basa dal dretg chantunal e federal, sch'ina permissiun tenor il dretg davart la protecziun da las auas è necessaria resp. po vegnir concedida.
Questa disposiziun resumescha las prescripziuns dal dretg surordinà, quai a favur d'ina meglra chapaivladad e legibladad per las persunas pertutgadas en la vischnanca. 	
Tenor il dretg chantunal è il UNA il Post spezialisà chantunal per la protecziun da las auas.
Art. 	Surveglianza ed observanza da las prescripziuns davart las zonas da protecziun
1 [La possessura / il possessur da la tschiffada d'aua] surveglia, che las restricziuns d'utilisaziun vegnian observadas e che las mesiras da protecziun vegnian realisadas, e communitgescha cuntravenziuns cunter quellas immediatamain a la suprastanza communala da [num da la vischnanca, sin il territori da la quala la tschiffada sa chatta]. La suprastanza communala sto prender las mesiras necessarias.
2 La possessura / il possessur da la tschiffada d'aua po delegar la surveglianza e la communicaziun a terzas persunas.
Art. 	Controlla da la qualitad da l'aua da baiver
1 [La possessura / il possessur da la tschiffada d'aua] sto laschar analisar regularmain l'aua brutta. La dimensiun da l'analisa sa drizza tenor la legislaziun da victualias e tenor l'Ordinaziun davart la protecziun da las auas (pretensiuns envers la qualitad da las auas sut terra).
2 La vischnanca e l'autoritad chantunala ston vegnir infurmadas immediatamain, sche:
a. las pretensiuns da la legislaziun da victualias envers la qualitad fisicala-chemica u bacteriologica da l'aua n'èn betg ademplidas tenor l'ordinaziun dal DFI (OBBD);
b. las pretensiuns numericas envers la qualitad da l'aua tenor l'Ordinaziun davart la protecziun da las auas n'èn betg ademplidas; u
c. la concentraziun da substanzas, per las qualas la legislaziun da victualias, l'Ordinaziun davart la protecziun da las auas u l'Ordinaziun davart las deponias veglias cuntegnan pretensiuns numericas, s'augmenta cuntinuadamain.
L'autoritad chantunala è l'Uffizi per la segirezza da victualias e per la sanadad d'animals (USVA).
Art. 	Obligaziun d'infurmaziun
Las proprietarias ed ils proprietaris dals bains immobigliars en las zonas da protecziun da l'aua sutterrana tenor l'artitgel 2 alinea 2 èn obligads d'infurmar fittadinas e fittadins, locatarias e locataris, giudidras e giudiders sco er autras persunas ed interpresas che fan lavurs sin quests bains immobigliars, davart las restricziuns d'utilisaziun e davart las mesiras da protecziun.
Art. 	Marcaziun da la zona da protecziun da las auas
1 La zona da protecziun da l'aua sutterrana resp. sias zonas parzialas ston vegnir marcadas duraivlamain en il territori, uschia ch'ils cunfins da las zonas resp. da las zonas parzialas èn cleramain visibels per la cultivaziun dal terren e dal guaud sco er per la surveglianza da las zonas da protecziun. Ina marcaziun n'è betg necessaria, sch'il cunfin correspunda a caracteristicas dal terren precisas, sco vias, sendas, urs dal guaud, auas currentas e.u.v. 
2 Las marcaziuns en il guaud ston vegnir coordinadas ordavant cun il servetsch forestal cumpetent (selvicultura u selvicultur da revier). Las signalisaziuns sin vias publicas ston vegnir plazzadas en cunvegnientscha cun la suprastanza communala (vias communalas) u cun l'Uffizi da construcziun bassa (vias chantunalas).
3 Sin vias che traversan u che mainan per lung d'ina zona da protecziun da l'aua sutterrana, sto vegnir plazzada – mintgamai a l'ur exteriur da la zona da protecziun da l'aua sutterrana – la tavla d'infurmaziun «Zona da protecziun da las auas» cun la tavla supplementara «Lunghezza dal traject» (art. 46 ed agiunta 2 cifra 4.10 resp. cifra 5.03 da l'Ordinaziun davart la signalisaziun da las vias [OSV; CS 741.21]). Resalvadas restan ulteriuras mesiras da signalisaziun (sco p.ex. signals da scumond) tenor il cataster da privels (agiunta 1). La procedura sa drizza tenor il dretg chantunal.
4 Las marcaziuns ston vegnir endrizzadas da la possessura / dal possessur da la tschiffada d'aua entaifer in onn suenter l'entrada en vigur da quest reglament, e silsuenter er vegnir mantegnidas da tala / da tal.
Meds adattads per la marcaziun tenor l'alinea 1 èn per exempel pitgas, marcaziuns vi da bostgs u sin las vias, blocs gronds, saivs vivas e.u.v.
Art. 	Proprietad e saiv enturn la zona da protecziun S1
1 Il mument da la determinaziun da la zona da protecziun è la zona S1 en proprietad dal provediment d'aua, da la vischnanca u d'ina autra corporaziun da dretg public.	
[Varianta 1]
1 Il mument da la determinaziun da la zona da protecziun n'è la zona S1 betg en proprietad dal provediment d'aua, da la vischnanca u d'ina autra corporaziun da dretg public. In acquist da proprietad respectiv è da prender en mira. Las disposiziuns dal dretg davart la planisaziun dal territori vegnan applitgadas confurm al senn.	 
[Varianta 2]
2 Ordaifer il guaud sto vegnir construida ina saiv enturn la zona S1, e quai tras la possessura / il possessur da la tschiffada d'aua ed entaifer in onn suenter l'entrada en vigur da quest reglament. Il mantegniment da la saiv è chaussa da la possessura / dal possessur da la tschiffada d'aua.
L'alinea 1 fixescha, schebain il(s) territori(s) da la zona da protecziun S1 è(n) en proprietad d'ina corporaziun da dretg public (provediment d'aua, vischnanca u autra corporaziun [varianta 1]) u betg. En il reglament sto vegnir tschernida la dretga varianta. 	
En cas da pliras tschiffadas d'aua sutterrana resp. da funtaunas cun differentas relaziuns da proprietad sto la disposiziun vegnir adattada correspundentamain.
Restricziuns d'utilisaziun e mesiras da protecziun
Art. 	Princip, a) En general
1 Edifizis e stabiliments sco er utilisaziuns ch'èn in privel per l'aua sutterrana che vegn tschiffada sco aua da baiver, n'èn betg permess.
2 Las restricziuns d'utilisaziun e las mesiras da protecziun entaifer la zona da protecziun da l'aua sutterrana valan per edifizis e stabiliments novs ed existents sco er per tut las ulteriuras activads, inclusiv l'utilisaziun agricula. Resalvà resta il dretg surordinà.
3 Mancanzas vi d'edifizis e vi da stabiliments, che pericliteschan concretamain l'aua sutterrana resp. la qualitad da l'aua da baiver tschiffada, ston vegnir eliminadas immediatamain da la possessura u dal possessur da l'edifizi u dal stabiliment.
4 Tut ils projects da construcziun en la zona da protecziun da l'aua sutterrana (edifizis e stabiliments existents e novs) sco er las midadas d'utilisaziun dovran – ultra da la permissiun da construcziun – ina permissiun tenor la legislaziun davart la protecziun da las auas confurm a l'artitgel 19 alinea 2 LPAuas, eventualmain en cumbinaziun cun l'agiunta 4 cifra 222 OPAuas dal Post spezialisà per la protecziun da las auas. Il giudicament vegn fatg en il cas singul e sin basa d'ina expertisa idrogeologica.
Art.  Princip, b) Utilisaziuns permessas e restricziuns d'utilisaziun
Tant enavant che edifizis e stabiliments sco er utilisaziuns na ston betg vegnir allontanads resp. dads si en las zonas da protecziun, valan tenor il dretg surordinà las suandantas disposiziuns per lavurs da mantegniment e per renovaziuns sco er per novs edifizis e stabiliments e per novas utilisaziuns:
1. zona S1
Permessas èn mo intervenziuns architectonicas sco er utilisaziuns che servan al provediment d'aua da baiver. Il tractament d'edifizis e stabiliments existents sco er d'utilisaziuns existentas, che na servan betg al provediment d'aua da baiver, vegn reglà en il cataster da privels (agiunta 1).
2. zona S2
1 Mesiras da construcziun vi d'edifizis e stabiliments existents sco er midadas da l'utilisaziun vertenta na dastgan betg augmentar la periclitaziun da l'utilisaziun da l'aua da baiver.
2 Per novs edifizis e stabiliments exista da princip in scumond da construcziun e d'exchavaziun. Betg permessas n'èn oravant tut mesiras da construcziun ed exchavaziuns che transfurman en moda dischavantagiusa la cuvrida proteginta (terren e stresa da cuvrida).
3 Per motivs impurtants po il Post spezialisà chantunal per la protecziun da las auas conceder – tenor il dretg surordinà – ina permissiun excepziunala, sche:
a) ina periclitaziun da l'utilisaziun da l'aua da baiver po vegnir exclusa;
b) il stabiliment è lià al lieu; e
c) l'interess public per il stabiliment è almain uschè grond sco quel per la tschiffada d'aua da baiver.
3. zona S3
1 Igl è permess da construir e da midar edifizis e stabiliments en il rom da las basas legalas (en spezial agiunta 4 cifra 221 OPAuas) sco er tenor las tabellas da referenza en il mussavia «Protecziun da l'aua sutterrana» da la Confederaziun. 
2 Edifizis e stabiliments ston vegnir construids sur il nivel da l'aua sutterrana il pli aut pussaivel, en cas da funtaunas sur las stresas cun aua. 
Las utilisaziuns agriculas sa drizzan tenor ils artitgels 14 e 15.
Art. 	Edifizis e stabiliments existents sco er utilisaziuns existentas
1 Tut ils edifizis e stabiliments e tut las utilisaziuns en las zonas da protecziun da l'aua sutterrana, ch'existan il mument da la determinaziun da las zonas da protecziun, figureschan en il cataster da privels (agiunta 1).
2 Il cataster da privels (agiunta 1) sa basa sin il plan da conflicts tenor il rapport idrogeologic e definescha, tge edifizis, stabiliments ed utilisaziuns che:
a) dastgan vegnir mantegnids e gestiunads vinavant (dretgs acquistads), sch'i vegnan observadas u prendidas las mesiras da protecziun specificas per l'utilisaziun u per l'object a favur da l'aua sutterrana utilisada, ch'èn numnadas en il cataster da privels e ch'èn necessarias per ina cuntinuaziun confurm a la lescha;
b) ston vegnir allontanads respectivamain dads si, perquai che la protecziun da la(s) tschiffada(s) d'aua sutterrana / tschiffada(s) da funtauna(s) pretendida tenor lescha na po betg vegnir cuntanschida – er betg cun mesiras da construcziun u da manaschi – pervia dal potenzial da privel e pervia da las disposiziuns davart las zonas da protecziun, uschia ch'ina cuntinuaziun u in'ulteriura gestiun n'è betg permessa (art. 31 al. 2 OPAuas).
3 Il cataster da privels fixescha plinavant, tgi che sto realisar entaifer tge termins las mesiras tenor l'alinea 2 litera a e b.
4 I sto vegnir annunzià a la vischnanca, che las mesiras tenor il cataster da privels vegnian realisadas. La suprastanza communala maina ina glista da las mesiras che ston anc vegnir realisadas ed actualisescha mintg'onn questa glista. 
Sche nagins edifizis e stabiliments existents na sa chattan en la zona da protecziun da las auas, èsi pussaivel da desister da questa disposiziun.
Il rapport dal UNA «Premissas e soluziuns per dumagnar restricziuns da proprietad» cuntegna ina glista da las mesiras.
Art. 	Edifizis e stabiliments novs sco er utilisaziuns novas
1 Sch'i n'è betg fixà insatge auter en il cataster da privels (agiunta 1), sa drizzan ils edifizis e stabiliments permess e las utilisaziuns permessas sco er las eventualas cundiziuns da princip tenor las tabellas da referenza vertentas respectivas en il mussavia «Protecziun da l'aua sutterrana» da la Confederaziun.[footnoteRef:3] [3:  Publitgà sin la pagina d'internet dal UFAM (https://www.bafu.admin.ch/dam/bafu/de/dokumente/wasser/uv-umwelt-vollzug/wegleitung_grundwasserschutz.pdf.download.pdf/wegleitung_grundwasserschutz.pdf)] 

2 Las cundiziuns che ston vegnir observadas, vegnan formuladas en las permissiuns da construcziun e da la protecziun da las auas, ch'èn necessarias.
Art. 	Cultivaziun dal terren e ladada sco er diever da products fitosanitars e da products per proteger il lain, a) Princip
Tenor il dretg surordinà valan las suandantas restricziuns d'utilisaziun:
1. zona S1
Pussaivla è mo in'utilisaziun sco prà betg ladà per segar u sco guaud. La pasculaziun n'è betg permessa.
2. zona S2
1 Il diever da ladim natiral liquid u da ladim da recicladi n'è da princip betg permess.
2 Ils products fitosanitars ch'èn scumandads tenor la pli actuala versiun da la glista «Scumond da duvrar products fitosanitars en las zonas da protecziun da l'aua sutterrana S2 ed Sh» da l'Uffizi federal da segirezza alimentara e fatgs veterinars (USAV), n'èn betg permess.
3. Zona S2 ed S3
1 En il mussavia «Protecziun da l'aua sutterrana» dal UFAGC (oz: UFAM), vegnan menziunadas las utilisaziuns agriculas, incl. ladada, ch'èn permessas. Questas disposiziuns ston vegnir observadas. Las ladadas e las cultivaziuns dal terren che n'èn betg permessas, figureschan per parcella en il cataster da privels (agiunta 1).
2 Per parcellas ladadas sto vegnir fatg – en cooperaziun cun il Servetsch da cussegliaziun agricula dal Grischun – in plan da ladada adattà per il lieu, quai tenor las basas actualas per bittar ladims en la cultivaziun dad ers e da pavel (Princips per ladar culturas agriculas en Svizra [PRIL 2017], Institut da perscrutaziun Agroscope), e las parcellas ston vegnir ladadas correspundentamain. Ina copia dal plan da ladada sto vegnir consegnada senza intimaziun a la suprastanza communala.
Art. 	Cultivaziun dal terren e ladada sco er diever da products fitosanitars e da products per proteger il lain, b) Cultivaziun dal terren e ladada
1 Igl è permess da cultivar il terren e da bittar ladim, sch'i vegn observà il dretg federal sco er las directivas cumplementaras ed ils agids d'execuziun cumplementars e sch'i vegnan resguardadas las qualitads dal terren, la topografia e las relaziuns meteorologicas.
2 Il diever da ladims sa drizza tenor l'Ordinaziun davart la reducziun da las ristgas en connex cun substanzas chemicas sco er tenor l'agid d'execuziun «Substanzas nutritivas ed utilisaziun da ladim en l'agricultura».
3 Ladims liquids dastgan, uschenavant che lur utilisaziun è permessa, mo vegnir bittads, sch'il terren è abel d'als tschitschar ed absorbar e sch'i po vegnir exclus, che l'aua da surfatscha deflueschia en ina tschiffada da funtauna u d'aua sutterrana.
4 Durant la perioda senza vegetaziun na dastga da princip vegnir bittada nagina puschina.
5 En territoris, nua ch'il nivel da l'aua sutterrana è aut u nua che l'aua sorta temporarmain a la surfatscha (territoris da palì, lieus saturads cun aua), èsi scumandà da bittar ladim.
Sch'i n'existan nagins territoris, nua ch'il livel da l'aua sutterrana è aut resp. nua che l'aua sorta a la surfatscha, po l'alinea 5 vegnir stritgà.
Art. 	Cultivaziun dal terren e ladada sco er diever da products fitosanitars e da products per proteger il lain, c) Diever da products fitosanitars e da products per proteger il lain
1 Il diever da products fitosanitars sa drizza tenor l'Ordinaziun davart la reducziun da las ristgas en connex cun substanzas chemicas, tenor l'art. 25 da l'Ordinaziun davart il guaud (OG; CS 921.01), tenor l'Ordinaziun davart ils meds da protecziun da las plantas (OMPP; CS 916.161) sco er tenor l'agid d'execuziun «Products fitosanitars en l'agricultura» (UFAM, 2013).
2 Sch'i vegnan duvrads products per proteger il lain e sch'i vegn depositada laina tractada cun tals products, èn decisivas las disposiziuns da l'Ordinaziun davart la reducziun da las ristgas en connex cun substanzas chemicas. 
Custs, indemnisaziuns e contribuziuns da la vischnanca
Art. 	Custs
1 Ils custs presumtivs da las singulas mesiras da protecziun vegnan numnads en l'agiunta «Stimaziun dals custs ed indemnisaziuns» (agiunta 2).
2 La stimaziun dals custs sa basa sin las valurs directivas ed orientescha davart la dimensiun dals custs che vegnan spetgads. Ils custs effectivs pon divergiar considerablamain da las stimaziuns.
3 Tenor lescha ston ils custs per las mesiras da protecziun necessarias da princip vegnir pajads da la proprietaria u dal proprietari dal bain immobigliar pertutgà, uschenavant ch'il dretg surordinà u il dretg communal na prevesa betg in'autra regulaziun.
Cun ina stimaziun dals custs presumtivs duai esser pussaivel da far ina consideraziun cumplessiva dals interess tranter l'impurtanza d'ina tschiffada resp. d'ina funtauna per il provediment d'aua da baiver ed ils custs per las mesiras da protecziun necessarias.
Il dretg surordinà prevesa, che la proprietaria u il proprietari dal bain immobigliar sto da princip surpigliar ils custs (al. 3). Tenor la giurisdicziun dal Tribunal federal pon las vischnancas – ordaifer las expropriaziuns materialas – relaschar ina lescha cun atgnas reglas davart la surpigliada dals custs. Ils dretgs d'indemnisaziun sco er la participaziun da la vischnanca als custs èn reglads èn l'art. 18 e 19 dal reglament da model.
Il titel da l'agiunta dependa da la dumonda, sche la vischnanca sa participescha als custs (indemnisaziun) u betg; cf. latiers la regulaziun en l'art. 19 dal reglament da model. Eventualmain sto il titel vegnir adattà.
Art. 	Indemnisaziun per restricziuns d'utilisaziun
1 L'attribuziun d'in bain immobigliar ad ina zona da protecziun da l'aua sutterrana e las restricziuns d'utilisaziun respectivas ston vegnir toleradas senza indemnisaziun. Tenor il dretg surordinà exista in dretg d'indemnisaziun mo, sche las restricziuns d'utilisaziun han il caracter d'ina expropriaziun materiala.
2 Indemnisaziuns pervia d'ina expropriaziun materiala ston vegnir prestadas da la possessura / dal possessur da la tschiffada d'aua sutterrana resp. da funtauna. La procedura sa drizza tenor il dretg chantunal.
3 En il rom dal dretg surordinà po la vischnanca relaschar ina lescha formala che regla la surpigliada dals custs u la participaziun da la possessura / dal possessur als custs d'ina tschiffada d'aua sutterrana resp. d'ina tschiffada da funtauna.
Tenor la pratica dal Tribunal federal po il legislatur communal (q.v.d. la radunanza communala resp. la votaziun a l'urna [referendum facultativ u obligatoric]) prevair – er ordaifer las expropriaziuns materialas – la surpigliada dals custs resp. la participaziun da la possessura u dal possessur als custs d'ina tschiffada d'aua sutterrana resp. d'ina tschiffada da funtauna als custs.
In'eventuala participaziun da la vischnanca als custs da las mesiras da protecziun u per perditas dal retgav sa drizzan tenor l'art. 19 dal reglament da model.
Art. 	Participaziun da la vischnanca als custs
1 Las perditas dal retgav tar l'utilisaziun agricula po la vischnanca cumpensar cumplainamain u parzialmain ubain sa participar als custs da mesiras da protecziun, sch'ina lescha da la vischnanca u in conclus da la radunanza communala resp. in conclus da credit che suttastat al referendum, prevesa quai.
2 In'eventuala indemnisaziun da perditas dal retgav u eventualas participaziuns da la vischnanca als custs vegnan regladas en cunvegnas tranter la vischnanca resp. il provediment d'aua e la proprietaria u il proprietari. Il renviament ad eventualas cunvegnas vegn menziunà en l'agiunta «Stimaziun dals custs ed indemnisaziuns» (agiunta 2).
Quest artitgel duai mo vegnir integrà, sche las votantas ed ils votants da la vischnanca relaschan propi ina regulaziun legala correspundenta resp. dattan il consentiment a participaziuns als custs. En cas d'ina renunzia a talas indemnisaziuns / participaziuns als custs sto il titel da l'agiunta 2 vegnir adattà correspundentamain.
Per participaziuns da la vischnanca als custs dovri da princip ina basa legala. L'avantatg da stgaffir ina tala basa è quel, che tut ils fatgs cumparegliabels pon vegnir indemnisads egualmain (princip da l'egualitad giuridica). Il dretg da finanzas fixescha, ch'in conclus da credit che suttastat al referendum po remplazzar ina basa legala. En vista a l'egualitad giuridica po questa idea esser problematica. Ella permetta però ina controlla pli stricta da las expensas.
Disposiziun penala
Art. 	Disposiziuns penalas 
[bookmark: OLE_LINK1]Cuntravenziuns cunter quest reglament sco er cunter las disposiziuns che vegnan relaschadas sin basa da tal, vegnan chastiadas tenor las disposiziuns penalas da la Lescha davart la protecziun da las auas e da la Lescha davart la protecziun da l'ambient. 
Questa disposiziun ha mo in «caracter infurmativ». La chastiabladad resulta gia dal dretg surordinà.
Disposiziuns finalas
Art. 	Remartgas en il register funsil
1 La suprastanza communala lascha remartgar en il register funsil las restricziuns da proprietad da dretg public ch'èn fixadas en quest reglament, quai cun la noziun «zona publica da protecziun da l'aua sutterrana da la(s) tschiffada(s) da funtauna(s) / da la(s) tschiffada(s) d'aua sutterrana [num(s) da la(s) tschiffada(s)]» e cun il supplement S1, S2 u S3 tar ils bains immobigliars pertutgads. 
2 Las suandantas parcellas èn pertutgadas dal tuttafatg u per part da quai: [inditgar ils numers da las parcellas]
Art. 	Controlla da las zonas da protecziun da l'aua sutterrana 
1 Sch'i dat novas enconuschientschas essenzialas u sch'i resultan novas prescripziuns legalas essenzialas, lascha la possessura / il possessur da la tschiffada d'aua controllar e sche necessari reelavurar – da sai anora ubain sin proposta da la suprastanza communala u dal Post spezialisà per la protecziun da las auas – ils plans da las zonas da protecziun ed il reglament.
2 Sche la qualitad da l'aua da baiver n'è betg suffizienta, sclerescha la possessura / il possessur da la tschiffada d'aua ils motivs. Sin basa da quest scleriment ordinescha la suprastanza communala las mesiras necessarias. Sch'ina meglieraziun essenziala na po betg vegnir cuntanschida, vegnan controllads e, sche necessari, reelavurads ils plans da las zonas da protecziun ed il reglament.
Art. 	Aboliziun dal dretg vertent
Il reglament ed il(s) plan(s) da las zonas da protecziun, relaschads da la suprastanza communala ils [data] ed approvads da la Regenza ils [data], vegnan abolids.
Sche la vischnanca n'ha fin ussa anc betg relaschà in reglament per las zonas da protecziun, n'è quest artitgel betg necessari.
Art. 	Entrada en vigur
Quest reglament ed il(s) plan(s) da las zonas da protecziun appartegnent(s) entran en vigur cun l'approvaziun tras la Regenza dal chantun Grischun.
Relasch ed approvaziun
Exposiziun publica dals [……] fin ils [……]
En vista a la realisaziun da la protecziun da las auas ed a la realisaziun da las restricziuns d'utilisaziun sco er da las mesiras da protecziun necessarias duai il reglament per las zonas da protecziun tenor il dretg chantunal vegnir relaschà tenor la procedura da la disposiziun generala. Quai vul dir, ch'il relasch planisà (cun las agiuntas) sto vegnir publitgà ed exponì publicamain, cun la pussaivladad d'inoltrar objecziuns entaifer 30 dis. Pir suenter po il reglament vegnir relaschà (e puspè publitgà).
Suenter l'entrada en vigur dal reglament na sto la suprastanza communala betg ordinar – tras disposiziun – mintga singula mesira vi d'edifizis e vi da stabiliments existents sco er vi d'utilisaziuns existentas. Sche las mesiras ch'èn vegnidas ordinadas en il cataster da privels na vegnan betg realisadas entaifer ils termins fixads, relascha la vischnanca las disposiziuns d'execuziun necessarias.

Relaschà da la suprastanza da la vischnanca da [num] ils [……]
La presidenta communala / il president communal	  La chanzlista communala / il chanzlist
  communal

………………………………………	…………………………………………

Approvà da la Regenza dal chantun Grischun ils ………………………………
1
